
Saradnja u oblasti civilne zaštite u okviru 
Organizacije Ujedinjenih naroda

Struktura saradnje u okviru UN-a 

Međunarodne organizacije poput Ujedinjenih naroda poseban naglasak stavljaju na saradnju država u području zaštite i spašavanja. Sve međunarodne organizacije imaju razvijene standardne operativne postupke za traženje i pružanje hitne pomoći državama koje su pogođene katastrofom. Svaka država podložna prirodnim i drugim nesrećama obavezna je formirati svoj nacionalni Tim za upravljanje katastrofama, čija je osnovna namjena da na državnom nivou dođe do brzog, i sa UN stajališta, usklađenog odgovora na katastrofu. Tim UN-a za upravljanje katastrofama (UN DMT) ima zadatak da sa nacionalnom Vladom koordinira aktivnosti na prijemu pomoći u cilju oporavka, rekonstrukcije i ublažavanja katastrofe. Tim provodi sve aktivnosti vezane za katastrofu. Predstavnik nacionalnog Tima može biti uključen u rad UN DMT. Politika koju UN zastupa je da DMT blisko sarađuje i za sebe veže nacionalni Tim i Vladu države pogođene katastrofom. UN Rezidentni koordinator je odgovoran za formiranje Tima za upravljanje u katastrofama. UN DMT tim je mehanizam za koordinaciju, uspostavu foruma za razmjenu informacija, raspravu i postizanje konsenzusa o katastrofama.  

Ured za koordinaciju humanitarnih poslova (UNOCHA) 
Glavna uloga UNOCHA je upravljanje u katastrofama i usmjeravanje međunarodne pomoći kao sastavni dio UN-ove strategije za promicanje mira i poštivanje ljudskih prava. Područja saradnje odnose se na humanitarno djelovanje, pokretanje i usklađivanje međunarodnih intervencija, aktivnosti na ublažavanju katastrofa, te prikupljanje i davanje informacija o izvanrednim slučajevima i katastrofama. UNOCHA vodi i održava Središnji registar kapaciteta za upravljanje katastrofama. Slijedom izvješća glavnog sekretara UN o međunarodnoj saradnji u pružanju humanitarne pomoći u prirodnim katastrofama, od pomaganja do razvoja, u decembru 2003. godine Generalna skupština UN na svom 57. zasjedanju donijela je Rezoluciju o jačanju učinkovitosti i saradnje međunarodne urbane pomoći u zaštiti i spašavanju (broj 57/150). Od donošenja rezolucije UN 57/150 i NATO – EADRCC u svojim procedurama uključuje INSARAG (međunarodna savjetodavna grupa za potragu i spašavanje) principe i postupke, te razvija vrlo blisku saradnju s UNOCHA u uvježbavanju djelovanja u katastrofama, kao i prilikom stvarnih intervencija. U decembru 1991. godine, Generalna skupština usvojila je Rezoluciju 46/182 Ujedinjenih naroda kao odgovor na hitne slučajeve i prirodne katastrofe. Osim toga, cilj je poboljšanje ukupne učinkovitost UN-a za humanitarne poslove u kriznim područijima. U najsloženijim situacijama u ime Generalnog sekretara OUN može biti imenovan specijalni predstavnik, koji ima sveobuhvatna ovlaštenja i odgovornosti za političke pregovore, angažman Snaga i cjelokupnu misiju UN na tom području. Koordinator OCHA ima dvostruku obavezu u izvještavanju i to prema Specijalnom predstavniku Generalnog sekretara i prema Koordinatoru za pomoć u vanrednim situacijama. OCHA se nalazi u sjedištu Ujedinjenih naroda u New Yorku i ima još jedan glavni ured u Ženevi i 30 regionalnih i terenskih ureda. Iako je OCHA dio Sekretarijata UN-a, ona dobiva samo mali dio finansijskih sredstava iz proračuna Ujedinjenih naroda. 

Tijelo UN-a za distribuciju međunarodne pomoći (UNDAC) 
UNDAC je dio međunarodnog tima za hitne reakcije u slučaju katastrofa. Cilj ovog tijela je da pomogne UN i vladama (državama) pogođenim katastrofama, kao i da koordinira međunarodnu pomoć na nacionalnoj razini. UNDAC djeluje u vrlo kratkom roku od 12 - 48 sati, na bilo kojem području u svijetu. UNDAC je osnovan 1993. godine, a danas broji gotovo 250 državnih menadžera za hitne slučajeve iz 76 zemalja učesnica, zajedno sa OCHA i 16 međunarodnih i regionalnih organizacija uključujući i UN. 
UNDAC tim može se organizovati u vrlo kratkom roku na rano upozorenje o hitnom slučaju, po prijemu zahtjeva državne vlade i / ili UN predstavnika / Humanitarnog koordinatora u zemlji. U svakom slučaju, oni djeluju pod okriljem UN predstavnika / Humanitarnog koordinatora. UNDAC tim pruža dodatni kapacitet u uspostavljanju mehanizma koordinacije, koordiniranja i upravljanja informacijama, savjetovanja i druge potrebne alate i mehanizme za OCHA.

International Search and Rescue Advisory Group (INSARAG): je među-vladina mreža pod okriljem Ujedinjenih nacija, koja se bavi potragom i spašavanjem (USAR) u slučaju katastrofa. Svrha je da se obezbijedi platforma za razmjenu informacija, da se odredi standard za međunarodnu USAR pomoć i da se razvije metodologija za međunarodnu saradnju i koordinaciju u slučaju zemljotresa. 

Environmental Emergencies (UNEP): UNEP/OCHA predstavlja partnerstvo između programa životne sredine Ujedinjenih nacija (UNEP) i OCHA, koja služi kao integrisani odgovor Ujedinjenih nacija na reagovanja u vanrednim situacijama, te kao mehanizam za aktiviranje i pružanje međunarodne pomoći zemljama koje se suočavaju sa problemima životne sredine.

Logistička podrška: kroz logističku jedinicu za podršku, OCHA upravlja zalihama koje mogu biti upućeni odmah, u slučaju potrebe, katastrofe ili vanrednog stanja u pogođenoj oblasti. Zalihe se čuvaju u skladištu (UNHRD) u Brindizi, Italija, a one ne uključuju hranu niti medicinsku opremu (skloništa, prečišćivače za vodu, kućne potrepštine i sl,). Logistička jedinica za podršku je takođe uključena u druge probleme, kao što su uspostavljanje planova za brzo raspoređivanje, uglavnom vazduhoplovnih sredstava za hitne humanitarne operacije, te da obezbijedi saradnju sa drugim humanitarnim organizacijama uključujući WPF, WHO, UNHCR, IFRC i ICRC.

Međunarodna strategija za smanjenje katastrofa (ISDR): usvojena je od strane država članica Ujedinjenih nacija 2000. godine i u vlasništvu je lokalnih, nacionalnih, regionalnih i međunarodnih organizacija (A/RES/54/597, A/RES/56/195). Sekretarijat za ISDR je UNISDR, zaseban entitet unutar sekretarijata Ujedinjenih nacija. UNSIDR-om rukovodi  pomoćnik generalnog sekretara za suzbijanje katastrofa i smanjenje rizika, a njegov rad nadzire se od strane generalnog sekretara za humanitarna pitanja. Sjedište UNSIDR se nalazi u Ženevi, Švajcarska, sa kancelarijama u Njujorku. UNSIDR djeluje kroz regionalne i podregionalna kancelarije u Africi, Aziji i Pacifiku, Sjevernoj i Južnoj Americi i Evropi.

Kada je u pitanju Bosna i Hercegovina, UN OCHA djeluje operativno po zahtjevu Rezidentnog / humanitarnog koordinatora UNDP za Bosnu i Hercegovinu (koji koordinira Timom UN za upravljanje u katastrofi-UNDMT, uslijed prisustva  i  dolaska  velikog  broja  agencija  UN-a),  ili  Rezidentnog  nacionalnog  predstavnika UNDP u BiH, a na osnovu:

· «Rezolucije Generalne skupštine br.46/182 od 19.12.1991.godine», i

· «Smjernica o upotrebi resursa vojne i civilne odbrane u katastrofama» iz Osla, maja 1994.godine; 
· «Konvencije o privilegijama i imunitetima Ujedinjenih naroda», usvojene od GS UN 13. februara  1946. godine  (o  dodjeli  pripadnicima  UNDAC  i  osoblja  zaštite  i  spašavanja statusa «eksperata u misiji UN-a»), ako je alarmiranje, mobilizaciju i angažman međunarodnog vojno-civilnog (MCDA) osoblja zatražila OCHA.
Potrebe pogođenog područja koje je procijenio nadležni štab civilne zaštite entiteta i Tim za procjenu nesreće i koordinaciju humanitarnih aktivnosti (UNDAC tim), kroz situacijske izvještaje s terena upućuju se OCHA-i. Do dolaska na pogođeno područje, potrebe za podacima se većim dijelom zadovoljavaju na osnovu podataka iz Centralnog registra i baze podataka o resursima sa kojima raspolaže nadležna lokalna agencija za upravljanje u nesrećama - LEMA (što se ustvari odnosi na nadležni, entiteski) ili drugi štab s kojim UNDAC tim koordinira operacije pomoći). Ovaj tim UN-a, koga sačinjavaju civilno-vojni stručnjaci iz države koja je mobilizirala svoj stručni tim, ima zadatak registovati nastali događaj, sve njegove posljedice i kada zatreba da pomogne lokalnim vlastima u određivanju potrebe za međunarodnom  pomoći i  nadgledanje  terena,  kao  i  da  koordinira tu vrstu  pomoći neposredno nakon nesreće.
Svaka država će za svoje niže nivoe, štabove civilne zaštite, u skladu sa procjenama i kapacitiranosti za primanje i pružanje pomoći, po aspektima međunarodno važećih standardnih operativnih procedura o primanju, dostavi i tranzitu pomoći u nesreći, organizovati obučavanje o standardizovanim procedurama međunarodne pomoći: od alarmiranja i traženja pomoći (aspekt osmatranja i uzbunjivanja - OiU), preko primanja/dostave ili slanja pomoći od graničnog prelaza do mjesta nesreće, do koordinacije operacija zaštite i spašavanja i izvršenja misije do povlačenja. Čim preko Centra za OiU primi poruku od međunarodnog subjekta - davaoca pomoći o slanju odgovarajuće pomoći (u traženom broju i količini), nadležni štab CZ u državi-primanja pomoći, u koordinaciji  s  OSOCC-om,  prosljeđujući  sve  relevantne  podatke  nadležnim  ministarstvima (vanjskih poslova i sigurnosti, saobraćaja i komunikacija, unutrašnjih poslova, finansija, kao i referentnim zdravstvenim, veterinarskim i sanitarnim inspekcijama) o dolasku timova i sredstava pomoći na dogovorene granične prelaze uz odgovarajuću dokumentaciju, u svrhu regulisanja:
· dozvole  ulaska  stranih  vojnih  transportnih  sredstava  s  ljudstvom  i  MTS-om  na državnu teritoriju;
· dolaska međunarodne pomoći (ljudi i sredstava) zračnim putem;
· dozvole upotrebe radiokomunikacija i frekvencija;
· prevencije proceduralnih  zadržavanja  i  oslobađanja  od  plaćanja  putnih  taksi  i  drugih obaveza (svih postojećih);
· dopuštenja uvoza opasnih materija / eksploziva;
· osiguranja policijske pratnje do ciljane lokacije;
· osiguranja uvoza i prevoza goriva kroz državnu teritoriju;
· saglasnosti za oslobađanje od carinskih i poreznih dažbina na teretna vozila i goriva;

· osiguranja drugih sigurnosnih aranžmana, kao i osiguranja prateće logistike za konvoje pomoći (punktovi točenja goriva, pokretni timovi za servisiranje i održavanje vozila iz konvoja pomoći, osiguranje vučne službe, policijska pratnja konvoja i osiguranje druge potrebne logistike – hrana, smještaj, medicinska pomoć, gorivo, oprema za spašavanje, i slično).
Entitetski štab civilne zaštite u slučaju neke velike prirodne nesreće na području entiteta koja nadilazi mogućnosti i kapacitiranost civilne i vojne odbrane za kontrolu situacije, može, dakle, tražiti međunarodnu pomoć, ali samo preko nadležnog organa (štaba) na državnom nivou, ili uz znanje višeg nivoa (u slučaju da to čini sekretar Crvenog krsta Federacije BiH - CK FBiH, kao član FŠCZ u obraćanju MFCK-u za pomoć). Mnogo je važnije da pod određenim navedenim uslovima i pod uređenim procedurama na državnom nivou, FŠCZ stvori sve navedene pripremne pretpostavke uspješne terenske koordinacije međunarodne pomoći (nadležni štab CZ – UNDAC/OSOCC), koja će na zahtjev biti upućena od država i organizacija (pripremom baze podataka o resursima za zaštitu i spašavanje, te obučavanjem kroz teoretsko-praktične oblike specijalističke obuke i opremanjem snaga zaštite i spašavanja za ovako složene zadatke).

HYOGO – Okvirni plan djelovanja 2005-2015

Kao članica Ujedinjenih naroda, Bosna i Hercegovina ima obavezu uspostaviti nacionalnu platformu za smanjenje rizika od katastrofa u skladu sa UN zaključcima „Svjetske konferencije o smanjenju rizika od katastrofa“, održane u januaru 2005. godine u Kobeu, Japan. Od tada, Hyogo okvir je potpisalo 168 država, među kojima je i Bosna i Hercegovina. Usvojen je desetogodišnji plan pod nazivom „Hyogo okvirni plan djelovanja 2005. – 2015: Izgradnja kapaciteta naroda i zajednica u odgovoru na katastrofe. Njime se od država zahtijeva da kreiraju održive mehanizme i kapacitete za smanjenje rizika od katastrofa (DRR), te ih se ujedno obavezuje da rade na obezbjeđivanju prioriteta za planiranje i koordiniranje upravljanja katastrofama i izgradnji institucionalnih mehanizama za DRR. Također, pored toga što stavlja fokus na odgovarajuće reakcije kada se katastrofe dese, okvir ističe potrebu prevencije i smanjenja rizika potencijalnih katastrofa. Države koje su usvojile plan imaju obavezu njegove implementacije kroz donošenje nacionalnih platformi za smanjivanje rizika od katastrofa. 

Na konferenciji UN-a pod nazivom Globalna platforma za smanjenje rizika od katastrofa, koja ja održana u Ženevi 2007. godine, usvojen je akcijski plan za operacionalizaciju Hyogo okvirnog plana za djelovanje, u kojem je najvažnija zadaća država (Bosne i Hercegovine) izrada Nacionalnih platformi za smanjenje rizika od katastrofa u čijoj provedbi je pažnja  usmjerena na provedbu sljedećih pet prioriteta za djelovanje: 
1) Osigurati da je politika smanjenja rizika od katastrofa nacionalni prioritet i prioritet lokalne zajednice, sa snažnom institucionalnom osnovom za njenu primjenu; 
2) Identificirati, procjenjivati i pratiti rizike za nastanak katastrofa i razvijati sistem ranog upozoravanja; 
3) Koristiti znanje, inovacije i edukaciju za razvitak i izgradnju kulture sigurnosti i otpornosti na svim nivoima: 

4) Smanjivati postojeće rizike za nastanak katastrofa; 
5) Jačati pripravnost za učinkovito djelovanje u odgovoru na katastrofe.

� Predmetnu analizu sačinio je istraživački tim Centra za sigurnosne studije uz projektnu podršku Instituta otvorenog društva (Open Society Institute)





